მ ი მ ო ხ ი ლ ვ ა
შპს „მაშველი 2007“-ს დირექტორის ა. კახიძის წერილთან დაკავშირებით.

· 1996 წლამდე საქართველოს გასამხედროებული სამთო-მაშველი ნაწილების შტაბი ექვემდებარებოდა საქართველოს ტექნიკური ზედამხედველობის სახელმწიფო ინსპექციას. 

· 1996 წლის 21 ოქტომბრის საქართველოს პრეზიდენტის N 683 ბრძანებულებით  საქართველოს გასამხედროებული სამთო-მაშველი ნაწილების შტაბი გადაეცა შსს-ს საგანგებო სიტუაციებისა და სამოქალაქო თავდაცვის დეპარტამენტს. 

	მათი ძირითადი საქმიანობა განსაზღვრული იყო:
· „წიაღის შესახებ“ საქართველოს კანონით;
(1996 წლის რედაქციით, კანონის 49-ე მუხლის თანახმად, აღნიშნული სამსახურების  და  ნაწილების  დისლოკაციას განსაზღვრავდა ტექნიკური ზედამხედველობის სახელმწიფო ინსპექცია).  
· „საქართველოს ტექნიკური ზედამხედველობის სახელმწიფო ინსპექციის დებულებისა და სტრუქტურის შესახებ“ საქართველოს პრეზიდენტის 1996 წლის 22 ივლისის N 477 ბრძანებულებით.
(პირველი მუხლის თანახმად, სახელმწიფო ტექზედამხედველობას ექვემდებარებოდა სამთო-მაშველის შტაბი.  ტექზედამხედველობის მოქმედება მისი კომპეტენციის ფარგლებში ხორციელდებოდა საზედამხედველო საწარმოების და ობიექტების დაპროექტების, რეკონსტრუქციის, მშენებლობის, ექსპლუატაციისა და ექსპლუატაციიდან გამოყვანის ყველა ეტაპზე. 
მე-3 მუხლის (ტექზედამხედველობის ფუნქციები) „3.9“ პუნქტი ითვალისწინებდა გასამხედროებული სამთო-მაშველი და შადრევანსაწინააღმდეგო სამსახურების მზადყოფნას); 

· 2005 წლის 23 მარტის საქართველოს პრეზიდენტის N 164 ბრძანებულების საფუძველზე საქართველოს შსს საგანგებო სიტუაციებისა და სამოქალაქო თავდაცვის დეპარტამენტის დაქვემდებარებაში მყოფი  გასამხედროებული სამთო-მაშველი ნაწილების შტაბის ბაზაზე შეიქმნა საჯარო სამართლის იურიდიული პირი - სპეციალიზებული სამთო მაშველი.  

· 2005 წლის 20 დეკემბრის საქართველოს მთავრობის „სსიპ- საქართველოს ტექნიკური ზედამხედველობის სახელმწიფო ინსპექციის დებულების დამტკიცების შესახებ“, N 227 დადგენილების მე-2 მუხლის (ტექზედამხედველობის ძირითადი ამოცანები და საქმიანობის საგანი) „კ“ პუნქტი ითვალისწინებს სამთომაშველი და შადრევანსაწინააღმდეგო სამსახურების მზადყოფნას. 

(გაუქმებულია საქართველოს N9 დადგენილებით, 14.01.2010)

· 2005 წლის 15 აპრილის საქართველოს შსს მინისტრის „სსიპ - სპეციალიზებული სამთო მაშველის წესდების დამტკიცების შესახებ“ N 340 ბრძანების 

· მე-8 მუხლი გვეუბნევა, რომ სამთო მაშველის მიზნებს, ფუნქციებსა და საქმიანობის საგანს წარმოადგენს:

	ა) სახელშეკრულებო საწყისებზე მიწისქვეშა ობიექტების მშენებლობის, რეკონსტრუქციის, ექსპლუატაციისა და ექსპლუატაციიდან გამოყვანის ყველა ეტაპზე პროფილაქტიკური სამუშაოების ორგანიზება უსაფრთხოების წესების დაცვის მიზნით;

· მე-9 მუხლის პირველი პუნქტი განსაზღვრავს სამთო მაშველის შემადგენლობაში მყოფ უწყებებს:

	ა) აპარატი;
	ბ) ჭიათურ-მანგანუმის გასამხედროებული სამთომაშველი რაზმი;
	გ) ტყიბულნახშირის გასამხედროებული სამთომაშველი რაზმი;
	დ) ენგურჰესის გასამხედროებული სამთომაშველი ოცეული;
	ე) ლაჯანურჰესის გასამხედროებული სამთომაშველი ოცეული;
	ვ) ხრამჰესის გასამხედროებული სამთომაშველი ოცეული.

(ძალადაკარგულია შსს მინისტრის 02/06/2013 N 94 ბრძანებით)

· 2007 წლის 12 სექტემბრის საქართველოს პრეზიდენტის N 523 ბრძანებულების საფუძველზე  განხორციელდა სსიპ „სპეციალიზებული სამთო მაშველის“  ლიკვიდაცია.

არსებული რეგულაცია

· დღეისდღეობით სამთო-სამაშველო სამსახურის შესახებ ჩანაწერს ვხვდებით საქართველოს კანონის „წიაღის შესახებ“ 49-ე მუხლში, რომელიც ბოლო რედაქციის მიხედვით (25.03.2013. N495) ჩამოყალიბებულია შემდეგნაირად: 
· მუხლი 49. სამთო-სამაშველო სამსახური და წიაღით მოსარგებლის ვალდებულებები ავარიის ლიკვიდაციის დროს. 
	წიაღით მოსარგებლე ვალდებულია, დადგენილი წესის შესაბამისად, შექმნას სამთო-სამაშველო სამსახური ან ხელშეკრულების საფუძველზე  ისარგებლოს სპეციალიზებული სამთო-სამაშველო ნაწილების მომსახურებით სამთო გვირაბებზე ავარიების, მათ შორის, ნავთობისა და გაზის ჭაბურღილებზე ღია შადრევნების გაჩენის, თავიდან აცილებისა და ლიკვიდაციისათვის.

· ასევე 2013 წლიდან საქართველოს მთავრობის მიერ მიღებულია ტექნიკური რეგლამენტები, რომელიც ავალდებულებს საწარმოებს და ობიექტების ხელმძღვანელებს შექმნან სამთო-სამაშველო ჯგუფები, ან გააფორმონ ხელშეკრულებები შესაბამის სამსახურებთან. საქმე ეხება მხოლოდ, სასარგებლო წიაღისეულის მომპოვებელი საწარმოების შახტებს, მაღაროებს და ბუნებრივ მღვიმეებს და გამოქვაბულებს. 

· საქართველოს მთავრობის N449 დადგენილების (31.12.2013) ”ნახშირის შახტების უსაფრთხოების შესახებ ტექნიკური რეგლამენტის დამტკიცების თაობაზე“, მე-5 მუხლის  თანმახმად, საწარმო ვალდებულია შახტში ავარიების თავიდან აცილებასა და ლიკვიდაციასთან დაკავშირებული სამუშაოების შესრულება უზრუნველყოს საკუთარი ან სახელშეკრულებო პირობებზე დამყარებული სპეციალიზებული სამთო-სამაშველო სამსახურის   მეშვეობით.

· საქართველოს მთავრობის  N430 დადგენილების (31.12.2013) „მადნეული და არამადნეული საბადოების მიწისქვეშა წესით დამუშავების შესახებ ტექნიკური რეგლამენტის დამტკიცების თაობაზე“,  მე-8 მუხლის, მე-4 პუნქტის თანახმად, მაღაროში ავარიების თავიდან აცილებისა და ლიკვიდაციისათვის საქართველოს კანონის “წიაღის შესახებ” შესაბამისად საწარმო ვალდებულია შექმნას სამთო-სამაშველო სამსახური ან სახელშეკრულებო საწყისებზე ისარგებლოს სპეციალიზებული სამთო-სამაშველო სამსახურის მომსახურებით. 

· საქართველოს მთავრობის  N431 დადგენილებით (31.12.2013) „იმ მიწისქვეშა ობიექტების მშენებლობის (რეკონსტრუქციის) და ექსპლუატაციის შესახებ, რომლებიც არ არიან დაკავშირებული სასარგებლო წიაღისეულის მოპოვებასთან ტექნიკური რეგლამენტის დამტკიცების თაობაზე“, 22-ე მუხლის თანახმად, მიწისქვეშა სათავსებსა და ნაგებობებში ავარიის შედეგად მოყოლილი ადამიანების გადასარჩენად, ავარიის სალიკვიდაციოდ,  აგრეთვე,  ხანძარის ჩაქრობის და სახანძრო პროფილაქტიკური სამუშაოების განხორციელების მიზნით, ობიექტს უნდა ჰყავდეს ან სახელშეკრულებო საწყისებზე ემსახურებოდეს სამაშველო სამსახური. დადგენილება ეხება ბუნებრივ გამოქვაბულებსა და მღვიმეებს, სადაც ხდება ადამიანების ორგანიზებული დაშვება.

· საქართველოს მთავრობის  N432 დადგენილებით (31.12.2013) “საამფეთქებლო სამუშაოების უსაფრთხოების შესახებ ტექნიკური რეგლამენტის დამტკიცების თაობაზე” 37-ე და 38-ე მუხლის თანხმად, პირები, რომლებიც მონაწილეობენ მასობრივი აფეთქებების მომზადებაში, მიწისქვეშა გვირაბებში ყოფნის პერიოდში უზრუნველყოფილნი უნდა იყვნენ მაიზოლირებელი თვითმაშველებით.

· სახელმწიფო ზედამხედველობა შემოიფარგლება ამ ვალდებულების შესრულების დოკუმენტაციის შემოწმებით. საქართველოს ტექნიკური და სამშენებლო ზედამხედველობის სააგენტოს დებულების (საქართველოს ეკონომიკის მინისტრის N1-1/1527 ბრძანება, 23.07,2012), მე-2 მუხლის პირველი პუნქტის (სააგენტოს მიზნები, ფუნქციები და საქმიანობის საგანი) თანახმად:
1. სააგენტოს საქმიანობის ძირითადი სფეროა მომეტებული ტექნიკური საფრთხის შემცველი ობიექტების (შემდგომში – ობიექტების) სახელმწიფო კონტროლისა და ზედამხედველობის განხორციელება და საქართველოს მთელ ტერიტორიაზე განსაკუთრებული მნიშვნელობის ობიექტების (მათ შორის, რადიაციული და ბირთვული ობიექტების) მშენებლობის ნებართვის გაცემა და სანებართვო პირობების შესრულების კონტროლი.
· იგივე ეხება ჰიდროელექტროსადგურების, საავტომობილო, სარკინიგზო, მეტროპოლიტენის მიწისქვეშა ნაგებობების და გვირაბების მშენებლობას. აღნიშნულ შენობა-ნაგებობებზე, როგორც მე-5 კლასის განსაკუთრებული მნიშვნელობის შენობა-ნაგებობებზე (საქართველოს მთავრობის N57 დადგენილება, 24.05.2009, თავი XVIII, V კლასის შენობა-ნაგებობები, „კ“ ქვეპუნქტი - გვირაბები და მეტროპოლიტენი), ტექნიკური და სამშენებლო ზედამხედველობის სააგენტო გასცემს მშენებლობის ნებართვებს და შემდგომ მშენებლობის პროცესში ახორციელებს ნებართვით განსაზღვრული სანებართვო პირობების შესრულებაზე მშენებლობის სახელმწიფო ზედამხედველობას (საქართველოს ეკონომიკის მინისტრის N1-1/1527 ბრძანება, 23.07,2012). 
			ხოლო, საქართველოს მთავრობის  N173 დადგენილების (10.07.2013), „მომეტებული ტექნიკური საფრთხის შემცველი ობიექტების ინსპექტირების შესახებ ტექნიკური რეგლამენტის დამტკიცების თაობაზე“, მე-3 მუხლის  თანახმად ახორციელებს პერიოდულ ტექნიკურ ინსპექტირებას. 
				რაც შეეხება, გვირაბების მშენებლობას, საქართველოს მთავრობის №361 დადგენილებით (27.05.2014) „მშენებლობის უსაფრთხოების შესახებ ტექნიკური რეგლამენტის დამტკიცების თაობაზე“, (მუხლი 16 - მიწისქვეშა სამუშაოები),   გაწერილია მიწისქვეშა გვირაბების გაყვანის დროს ჩატარებული სამუშაოების უსაფრთხოების წესები, რომელიც არ ითვალისწინებს სამთო-სამაშველო სამსახურის აუცილებლობას.

· ასევე საქართველოს მთავრობის №450 დადგენილების „კარიერების უსაფრთხოების შესახებ ტექნიკური რეგლამენტის დამტკიცების თაობაზე“ (31.12.2013), რომელიც ადგენს მოთხოვნებს უსაფრთხოების უზრუნველსაყოფად და სავალდებულოა ყველა საწარმოსათვის, რომლებიც საქართველოს ტერიტორიაზე აპროექტებენ, აშენებენ და ექსპლუატაციას უწევენ კარიერებს, მე-19 მუხლში - უსაფრთხოების სპეციალური ზომები - ასევე არ ითვალისწინებს სამთო-სამაშველო სამსახურის ყოლის ვალდებულებას.

დასკვნა:

		განხილული მასალიდან გამომდინარე, დღევანდელი კანონმდებლობით სამთო მაშველი ნაწილების მომსახურების ვალდებულება შეეხება მხოლოდ შახტებისა და მაღაროების მიწისქვეშა გვირაბებს, ბუნებრივ გამოქვაბულებსა და მღვიმეებს, ასევე ამ საქმიანობასთან დაკავშირებულ საამფეთქებლო სამუშაოებს, ხოლო რაც შეეხება კარიერის სამთო გვირაბებს, ჭაბურღილებს, სატრანსპორტო და ჰიდროსადგურების გვირაბებს, და ამ შენობა-ნაგებობების  მშენებლობას, სამთო მაშველი სამსახურების მომსახურების ვალდებულება არ არის გათვალისწინებული მათი ტექნიკური რეგლამენტების უსაფრთხოების წესებში.
		აქვე უნდა აღინიშნოს, რომ ყველა სახის გვირაბის მშენებლობა, დაკავშირებულია ადამიანის სიცოცხლისთვის საშიშ პროცესებთან. ესენია: აფეთქებების ან გვირაბის გაყვანის სამუშაოების დროს გვირაბის ჩამოქცევა ან ჩაქცევა, მავნე და შხამიანი პროდუქტების გამონაფრქვევბი, ზვავსაშიშროება ან მეწყერსაშიშროება, მიწის ნაყარის ჩამოცურების და წყლის გამოხეთქვის საფრთხე, მტვერ წარმოქმნა და სხვა. 


მაღარო, შახტი, კარიერი - ზედამხედველობა

	პროდუქტის უსაფრთხოებისა და თავისუფალი მიმოქცევის კოდექსისა და საქართველოს მთავრობის №488 დადგენილების - „მომეტებული ტექნიკური საფრთხის შემცველი ობიექტების ზღვრული ტექნიკური პარამეტრების დადგენის შესახებ ტექნიკური რეგლამენტის დამტკიცების თაობაზე“ (28.12.2012) - თანახმად მაღარო, შახტა, კარიერი განეკუთვნება მომეტებული საფრთხის შემცველ ობიექტებს.

	მათზე ზედამხედველობას ახორციელებს ეკონომიკისა და მდგრადი განვითარების სამინისტროს სახელმწიფო კონტროლს დაქვემდებარებული საჯარო სამართლის იურიდიული პირი  – ტექნიკური და სამშენებლო ზედამხედველობის სააგენტო. 

[bookmark: _GoBack]		პროდუქტის უსაფრთხოებისა და თავისუფალი მიმოქცევის კოდექსის თანახმად: ობიექტის ადგილზე კონტროლი ხორციელდება ინსპექტირებით. დოკუმენტურ კონტროლს ახორციელებს ტექნიკური და სამშენებლო ზედამხედველობის სააგენტო, ინსპექტირების ორგანოს მიერ განხორციელებული ტექნიკური ინსპექტირების დოკუმენტირებული შედეგების ანალიზისა და შეფასების საფუძველზე, რის შემდგომაც ტექნიკური და სამშენებლო ზედამხედველობის სააგენტო ადგენს არაარსებით შეუსაბამობას, არსებით შეუსაბამობას ან/და კრიტიკულ შეუსაბამობას.  ობიექტზე არსებითი ან კრიტიკული შეუსაბამობის შემთხვევაში ობიექტის მფლობელს აჯარიმებს ამ კოდექსის შესაბამისი მუხლით განსაზღვრული სრული საჯარიმო თანხით; 

		კოდექსშივეა აღნიშნული, რომ ტექნიკური და სამშენებლო ზედამხედველობის სააგენტო არ არის პასუხისმგებელი ობიექტზე მომხდარი დარღვევის ან/და უბედური შემთხვევის გამო, თუ დარღვევა ან/და უბედური შემთხვევა პირდაპირ არ არის გამოწვეული ტექნიკური და სამშენებლო ზედამხედველობის სააგენტოს ქმედებით (მე-19 მუხლის, მე-5 პუნქტი).

	საქართველოს მთავრობის  №173 დადგენილების -  „მომეტებული ტექნიკური საფრთხის შემცველი ობიექტების ინსპექტირების შესახებ ტექნიკური რეგლამენტის დამტკიცების თაობაზე“ (10.07.2013) - თანახმად:

1. მომეტებული ტექნიკური საფრთხის შემცველი ობიექტებისათვის საქართველოს ეკონომიკისა და მდგრადი განვითარების სამინისტროს სახელმწიფო კონტროლს დაქვემდებარებული საჯარო სამართლის იურიდიული პირის  – ტექნიკური და სამშენებლო ზედამხედველობის სააგენტოს უფროსი ამტკიცებს მომეტებული ტექნიკური საფრთხის შემცველი ობიექტების ტექნიკური ინსპექტირების განხორციელების გეგმას რისკის კატეგორიებისა და გეგმური ტექნიკური ინსპექტირების პერიოდულობის გათვალისწინებით.

2. ობიექტის გეგმური ტექნიკური ინსპექტირების ვადა აითვლება ბოლო ტექნიკური ინსპექტირების განხორციელების შემდეგ.
· ობიექტების: შახტი და მაღარო, გეგმური ტექნიკური ინსპექტირება ხორციელდება ყოველ მეექვსე თვეს.

· ობიექტების: კარიერი, გეგმური ტექნიკური ინსპექტირება ხორციელდება ყოველ მეორე წელს.

პასუხისმგებელი პირი: ირინე ცუხიშვილი
